
13 Ebrill 2018 

 

Annwyl C W Davies, 

 
Ysgrifennaf mewn ymateb i’ch cais dyddiedig 21 Mawrth 2018 i ni gynnal adolygiad 
mewnol i’r modd y bu i ni ymdrin â’ch cais Rhyddid Gwybodaeth blaenorol (ATISN 
11716).  Yn eich llythyr fe ofynnoch hefyd am gopïau o’r holl ddeunydd cyfathrebu â 
sefydliadau trydydd parti yn ymwneud â’r cais ATISN 11716 (rhoddwyd y cyfeirnod 
ATISN 12194 i’r cais newydd hwn). 
 
Yn y llythyr a anfonwyd atoch ar 11 Ionawr, nodwyd y byddai’n rhaid i chi wneud cais 
o fewn 40 diwrnod gwaith o’r dyddiad yr anfonwyd y llythyr atoch petaech am i ni 
gynnal adolygiad mewnol.  Gan fod eich neges dyddiedig 21 Mawrth wedi’i hanfon 
fwy na 40 diwrnod gwaith ar ôl ein llythyr, rwyf wedi penderfynu peidio â chynnal 
adolygiad. 
 
Rwyf hefyd wedi penderfynu gwrthod cydymffurfio â’ch cais am gopïau o’r deunydd 
cyfathrebu â sefydliadau trydydd parti yn gysylltiedig â chais ATISN 11716.  Rwyf 
wedi dod i’r penderfyniad hwn gan fy mod o’r farn fod eich cais yn flinderus. Ceir 
darpariaeth yn Adran 14(1) o Ddeddf Rhyddid Gwybodaeth 2000 sy’n rhoi’r hawl i 
awdurdodau cyhoeddus wrthod cydymffurfio â cheisiadau am wybodaeth gofnodedig 
lle credant fod y cais yn flinderus. Rwyf wedi nodi’n fanwl y rhesymau dros wrthod 
cydymffurfio â’r cais hwn yn yr Atodiad i’r llythyr hwn.   
 
Os ydych yn anfodlon â’r modd y mae Llywodraeth Cymru wedi ymdrin â’ch cais, 
gallwch ofyn am adolygiad mewnol o fewn 40 diwrnod gwaith ar ôl dyddiad yr 
ymateb hwn.  Dylech anfon cais am adolygiad mewnol at Swyddog Rhyddid 
Gwybodaeth Llywodraeth Cymru drwy’r post i’r cyfeiriad canlynol: 
Yr Uned Hawl i Wybodaeth,  
Llywodraeth Cymru,  
Parc Cathays,  
Caerdydd,  
CF10 3NQ  
E-bost: rhyddidgwybodaeth@llyw.cymru  

Cofiwch nodi’r cyfeirnod ATISN uchod.     
 
 
Mae gennych hawl hefyd i gwyno wrth y Comisiynydd Gwybodaeth. Gallwch gysylltu 
â’r Comisiynydd Gwybodaeth yn y cyfeiriad canlynol:   
Information Commissioner’s Office,  
Wycliffe House,  
Water Lane,  
Wilmslow,  
Cheshire,  
SK9 5AF. 
 
Fodd bynnag, dylech nodi nad yw’r Comisiynydd fel arfer yn ymchwilio i gŵyn nes ei 
fod wedi bod drwy ein proses adolygu mewnol ni.  
 
 

Yn gywir 

 

 
 

Bethan Webb 

Dirprwy Gyfarwyddwr Adran y Gymraeg  

Mewnflwch.grantiau@llyw.cymru  

Atodiad A 
 
Defnyddio a14(1) o Ddeddf Rhyddid Gwybodaeth 
 
Dyma ddyfyniad o’r adran berthnasol: 
Section 1(1) does not oblige a public authority to comply with a request for recorded 
information if the request is vexatious. 
 
Wrth ystyried a yw’r cais hwn yn flinderus rydym wedi ystyried y cais yn unol â’r 
canllawiau a gyhoeddwyd gan Swyddfa’r Comisiynydd Gwybodaeth ynghylch 
"ceisiadau blinderus" https://ico.org.uk/media/for-
organisations/documents/1198/dealing-with-vexatious-requests.pdf 
 
Cyfeiria paragraffau 64-74 o’r canllawiau at y ceisiadau hynny a fyddai’n arwain at 
faich affwysol o flinderus na fyddai’n dod o fewn terfyn cost adran 12. Yn ôl y 
canllawiau, er na allai awdurdod cyhoeddus hawlio adran 12 gogyfer â’r gost a’r 
ymdrech a fyddai’n gysylltiedig wrth ystyried esemptiadau neu olygu gwybodaeth 
esempt, mae’n bosibl y gallai ddefnyddio adran 14(1) lle gallai gyflwyno achos y 
byddai’r amser a fyddai’n ofynnol i adolygu a pharatoi’r wybodaeth i’w datgelu yn 
faich affwysol o flinderus. Mae trothwy uchel ar gyfer gwrthod cais am y rhesymau 
hyn, fodd bynnag, ac mae’n fwy tebygol yr ystyrir y bydd gan awdurdod achos dilys 
am y rhesymau canlynol: 
 
• Lle bo’r sawl sy’n cyflwyno’r cais wedi gofyn am swm sylweddol o wybodaeth 
A  
• Lle bo gan yr awdurdod bryderon gwirioneddol am wybodaeth a allai fod yn 
wybodaeth esempt, A  
• Lle na ellir neilltuo’n hawdd wybodaeth a allai fod yn wybodaeth esempt gan 
ei bod wedi’i gwasgaru drwy’r deunydd y gofynnwyd amdano.   
 
Rydych yn gofyn yn eich cais am gopïau o’r holl ddeunydd cyfathrebu â sefydliadau 
trydydd parti sy’n ymwneud â’ch cais Rhyddid Gwybodaeth blaenorol (ATISN 
11716). Roedd y cais hwnnw ar gyfer copïau o’r holl ohebiaeth, gan gynnwys 
ceisiadau a thaflenni sgorio, a gyflwynwyd drwy’r 
mewnflwch.grantiau@cymru.gsi.gov.uk. Cafodd y mewnflwch hwn ei greu at 
ddibenion gweinyddu ceisiadau ar gyfer Cynllun Grant Cymraeg 2050 ar gyfer 2017-
18. Cyflwynwyd cyfanswm o 137 o geisiadau ar gyfer y cynllun hwn. 
 
 
Wrth ystyried ein hymateb i ATISN 11716 fe wnaethom gysylltu â’r 137 o sefydliadau 
a gyflwynodd geisiadau i holi eu barn am y posibilrwydd o ddatgelu, i’r byd  

ehangach, yr wybodaeth oedd yn eu cyflwyniadau. Roedd llawer o’r gwaith wedi 
golygu cryn dipyn o gysylltu yn ôl ac ymlaen. Er mwyn cydymffurfio â’ch cais 
presennol, byddai angen i ni ymgynghori eto â’r holl sefydliadau hyn i’w holi am eu 
barn am ddatgelu’r ohebiaeth honno i’r byd ehangach. Ar sail profiad, mae 
sefydliadau trydydd parti nad ydynt yn perthyn i’r sector cyhoeddus fel arfer yn 
gweithio ar y sail bod eu ceisiadau i gyd yn gyfrinachol ac na ellir eu cyhoeddi.  Gall 
y trafodaethau gymryd cryn dipyn o amser cyn cyrraedd pwynt lle byddwn mewn 
sefyllfa i wneud penderfyniad ar sail gwybodaeth a all unrhyw wybodaeth gael ei 
hesemptio’n briodol rhag cael ei datgelu, neu a ddylai unrhyw wybodaeth gael ei 
hesemptio’n briodol rhag cael ei datgelu, o dan un neu ragor o’r esemptiadau a 
ganiateir gan y Ddeddf Rhyddid Gwybodaeth. Yn seiliedig ar yr ymatebion a gafwyd i 
rywfaint o’r ymgynghori dechreuol, credwn y gallai hyn arwain at amheuaeth ar ran 
rhai o’r sefydliadau hynny, yn arbennig gan na wyddant pwy sy’n gofyn am yr 
wybodaeth na’r rheswm am ofyn am yr wybodaeth na chwaith at ba ddiben y caiff ei 
defnyddio. Mae hyn yn debygol iawn o olygu y bydd yn ofynnol i staff neilltuo cryn 
dipyn o amser o’u dyletswyddau beunyddiol arferol er mwyn ymdrin ag ymatebion, 
yn ohebiaeth ac yn alwadau ffôn, yn deillio o’r ail ymgynghoriad.  Hyd yn oed petai 
trafodaethau o’r fath yn cymryd tua 30 munud ar gyfer pob ymgeisydd, byddai 
hynny’n gyfatebol i dros 70 awr o waith.  Fodd bynnag, yn unol â’n hamcangyfrifon ni 
yn seiliedig ar yr ymgynghoriad cychwynnol, byddem yn amcangyfrif ei bod yn fwy 
tebygol o gymryd awr o leiaf, ac mewn rhai achosion gryn dipyn yn fwy, i gwblhau’r 
trafodaethau â’r ymgeiswyr. 
 
Mae gennym bryderon hefyd, p’un a gaiff yr wybodaeth ei rhyddhau ai peidio, y 
gallai’r ymgeiswyr fu’n aflwyddiannus yn 2017-18 fod yn amharod i wneud cais am 
arian posibl yn y dyfodol rhag i’w gohebiaeth gael ei rhyddhau’n wybodaeth 
gyhoeddus o ganlyniad i geisiadau Rhyddid Gwybodaeth. Canlyniad hynny fyddai 
gostyngiad yn niferoedd a safon ceisiadau a dderbynnir yn y  dyfodol gyda hynny, yn 
ei dro, yn arwain at leihau effeithiolrwydd y ffrwd gyllido wrth wahodd syniadau 
arloesol i hybu’r Gymraeg. 
 
Mae natur eang y cais yn golygu na ellir neilltuo’n hawdd yr wybodaeth a allai fod yn 
wybodaeth esempt, hynny yw, data personol, gwybodaeth sy’n sensitif o safbwynt 
masnachol ac ati, oherwydd ei bod wedi’i gwasgaru drwy’r deunydd y gwnaed cais 
amdano. Gan hynny, nid tasg syml na hawdd fyddai golygu unrhyw wybodaeth 
esempt. 
 
O ganlyniad, credaf y byddai cydymffurfio â’r cais yn golygu y byddai o leiaf 200 awr 
o waith yn ofynnol i ymgynghori â sefydliadau trydydd parti ac i ystyried a ddylid  

esemptio gwybodaeth (dros 150 awr) ac yna i wneud y gwaith golygu fel y bo angen 
(50 awr+). Er mwyn cyflawni hyn, byddai’r baich ar aelodau’r staff, sydd eisoes yn 
gyfrifol am lwyth gwaith sylweddol, yn afresymol. 
 
Yn ogystal, mae’n ymddangos bod y cais yn un wacsaw ei natur. Yn eich cais cyntaf, 
gofynnwyd am gopïau o’r holl geisiadau a’r taflenni sgorio. Pan nodwyd gennym y 
gallai hyn olygu mynd y tu hwnt i’r terfyn priodol ac y gofynnwyd a fyddai modd i chi 
ganolbwyntio yn eich cais ar yr wybodaeth benodol roeddech am ei chael, fe 
wnaethoch estyn cwmpas eich cais er mwyn cynnwys yr holl ohebiaeth a anfonwyd i 
fewnflwch penodol. Fe allai hynny awgrymu mai bwriad y cais hwnnw oedd ein 
cythruddo a tharfu arnom yn hytrach na gwneud ymgais gwirioneddol i gael hyd i 
wybodaeth. Mae eich cais presennol unwaith eto yn awgrymu ei fod wedi’i 
gyflwyno’n bennaf at ddibenion ein cythruddo gan i ni wrthod y cais blaenorol ar y 
sail ei fod yn gais blinderus. Credwn na fyddai datgelu’r ohebiaeth, hyd yn oed heb ei 
golygu, yn ychwanegu at ddealltwriaeth y cyhoedd o’r modd y bu i ni benderfynu 
gwrthod y cais blaenorol. Yn hytrach, mae’n ymddangos bod y cais hwn yn un a 
fyddai’n golygu bod gweithdrefn ffurfiol yn cael ei defnyddio mewn modd a fyddai ’n 
amlwg yn amhriodol neu’n anaddas ac na ellir ei gyfiawnhau.   

